
నెత్తురా యీక్రొత్త ◆ నెత్తు రోయన్న

తావి మించినపుష్ప ◆ తైలంబు లంటు

నీ వెంట్రుకలు నేఁడు ◆ నేలపైఁ గలసెఁ

బేద కై నను బుట్టి ◆ పెక్కేండ్లు మనక

మేదినీశునకు జ ◆ న్మించి ప్రాయమున

మహితసామ్రాజ్య సం ◆ దలకుఁ బాసి

గహనంబులోన నీ ◆ గతిఁ జావవలసె

మునుపు నిక్కముఁ జెప్ప ◆ ముడిఁగి తా [1]నుండి

వెనుకఁ దా నశరీరి ◆ వినువీథినుండి

పలుకుకండిన నేమి ◆ పలికిన నేమి

చలమున నినుఁ గోసి ◆ చంపినమీఁదఁ

బలుకుపంతము చెల్లు ◆ బడిగఁ జిత్రాంగి

కులభూషణుని నిన్నుఁ ◆ గోసివేయించెఁ

జావకుండిన నేమి ◆ చచ్చిన నేమి

వావిరి తన కూర్మి ◆ వనితమాటలకుఁ

దఱిఁగించినట్టి నీ ◆ తండ్రి నీ వెంటఁ

దఱిమి వచ్చుట యని ◆ దాఁగితో కాక

కడిమి వాల్మెకములు ◆ గఱచి యొండెడకు

వడిఁ గొనిపోయెనో ◆ వనభూమిలోనఁ

గడుభయంకరలీలఁ ◆ గ్రాలుభూతములు

మిడుకకుండగఁ బట్టి ◆ మ్రింగెనో కాక

తక్కక పనిఁ దీర్చి ◆ తలవరుల్ నిన్ను

నొక్కని డించి పో ◆ వుటయు భీతిల్లి

వాపోవఁ గరుణించి ◆ వచ్చి ని న్నెలమిఁ

జేపట్టి బ్రతుకఁ బో ◆ షించెద ననుచు

ఘనపుణ్యుఁ డెవ్వఁడు ◆ గైకొని చనెనొ

తనయ ని న్నెటువలెఁ ◆ దడయక మఱతు

నీయొప్పు నీరూపు ◆ నీ విలాసంబు

నీ యొప్పు నీ చొప్పు ◆ నీరాజసంబు

నీదునెయ్యంబును ◆ నీ వినయంబు

నీదుచారిత్రంబు ◆ నెటువలె మఱతు

ననుచు రత్నాంగి బి ◆ ట్టడల భూవిభుఁడు




	↑ నెందొ.

